
Resumo
No presente traballo amósase o catálogo dos taxa do Phyllum
Myxomycota (Amoebozoa) citados no termo municipal de Vigo
(Galicia). A partir dos datos obtidos tanto nas zonas de mostraxe
como dunha exhaustiva revisión bibliográfica alcanzamos un total
de 27 taxons. Dous deles Calomyxa metallica e Oligonema
schweinitzii son novos na nosa comunidade. Diderma
deplanatum é segunda cita para España e Galicia. Destes
describimos con máis detalle as súas características.
Palabras clave: Amoebozoa, Myxomycetes, Galicia, Vigo,
noroeste ibérico.

Summary
This paper shows the catalogue of the taxa of the Phyllum
Myxomycota (Amoebozoa) cited in the municipality of Vigo

(Galicia). From the data obtained in both the sampling areas and
an exhaustive bibliographic review we have reached a total of 27
taxa. Two of them are new in our Community: Calomyxa
metallica, and Oligonema schweinitzii. Diderma deplanatum is the
second found for Spain and Galicia. We describe it features in
more detail.
Key words: Amoebozoa, Myxomycetes, Galicia, Vigo, Iberian
northwest.

INTRODUCIÓN
No traballo de CASTRO et al. (1987) que recolle o catálogo de

macromicetos galegos atópase 17 especies e unha variedade da
clase Myxomycetes, das que Lycogala epidendrum foi o primeiro
taxon rexistrado en Galicia (BELLOT, 1952). Tan só un ano
despois, no Apéndice I, a este catálogo engadíanse 53 novas
taxa (CASTRO & FREIRE, 1988), debido aos estudos de Luís Cabo
Rey, fundamentalmente no entorno da cidade de Santiago de
Compostela.

Nunha revisión máis recente, e xa cos mixomicetos
claramente separados dos fungos (CAVALIER-SMITH, 1993, 1998;
BALDAUF et al., 2000; RUGGIERO et al., 2015), contabilízase o total
de 165 taxa catalogadas, tan só 3 para o concello de Vigo
(RODRÍGUEZ-VÁZQUEZ & CASTRO, 2018-2020), cifra que segue sen
representar realmente a biodiversidade galega, nun grupo de
organismos que preto de 1 000 especies descritas no mundo
(LADO, 2005-2020).

O concello de Vigo sitúase na beiramar da ría do seu nome,
cunha superficie de 109 km2, ocupando todo o Val de Fragoso e
atravesado polo río Lagares. Confórmase nunha ampla cunca
bordeada ao sur e o leste de serras e montes de mediana altura
(cun máximo no Pico do Galiñeiro, 690 m) e unha estreita franxa
litoral duns 20 km de largo. As características climáticas,
edafolóxicas e florísticas descríbense no artigo de RODRÍGUEZ-
VÁZQUEZ et al. (2020).

Tanto a orografía como a influencia do Atlántico, como a súa
riqueza e biodiversidade no referente a xardíns urbanos e zonas
verdes en xeral, dende parques forestais ata complexos dunares,
illas e vexetación de ribeira, etc., levounos a querer analizar o
alto potencial mixolóxico do concello de Vigo. Os resultados
deste amplo proxecto amosaranse neste e vindeiros traballos.

Nesta primeira entrega queremos destacar dúas zonas
interesantes:

1) O Parque lineal da Avenida de Castelao en Coia. Este
sitúase paralelo á Avenida de Castelao, en disposición lineal
leste-oeste, dende a praza de América ata o cruce coa rúa
Tomás Paredes, ao longo duns 1 500 metros, cun ancho de 40
metros [Fig. 1]. Os exemplares arbóreos atópanse illados ou en
pequenos grupos sobre o prado que ocupa a práctica totalidade
da superficie axardinada [Fig. 2] (ANDRÉS-RODRÍGUEZ, 1998).
Destaca a maior presencia de Populus nigra, P. alba e Betula
spp. (FRAGA et al., 2014). No ano 2017 modificouse fortemente
coa tala de numerosas árbores. Para substituílos plantáronse
exemplares novos de Quercus, Liquidambar, Betula, Ginkgo,
Olea e Pyrus, entre outros.

2) O Sendeiro do Rego Eifonso (PRG5) (parroquias de Beade
e Bembrive). O rego Eifonso ten 6 Km de percorrido ata verter
as súas augas no río Lagares. A recuperación da senda de 4 Km
eliminou parte da vexetación de ribeira, non obstante están ben

Fig. 1. Parque lineal da Avenida de Castelao.

representados as abeleiras (Corylus avellana) e os ameneiros
(Alnus glutinosa). Abondan tamén carballos, castiñeiros,
bidueiros e eucaliptos. [Fig. 3]

METODOLOXÍA

Como inicio efectúase unha compilación de citas bibliográficas
e de material inédito depositado no herbario do Real Xardín
Botánico de Madrid, despois as citas propias dos autores

Fig. 2. Xardíns da Avda. de Castelao ao final do outono, época da
mostraxe

Fig. 3. Vista da senda do Rego Eifonso e a zona de estudo.

procedentes de distintos puntos da cidade e de distintas visitas
persoais ou co Grupo Micolóxico Galego. E, para mostraxes en
zonas máis concretas, con vista a posteriores comparativas entre
hábitats, análises fenolóxicas ou necesidades ecolóxicas,
seleccionouse un parque urbano (Parque lineal da Avenida de
Castelao) e outro de carácter mais forestal (Sendeiro do Rego
Eifonso), nos que ademais das recoleccións in situ, colléronse
mostras biolóxicas para cultivo en cámara húmida.

A metodoloxía foi a habitual en traballos con Myxomycetes. O
material recollido foi fotografado in situ e gardado con anotacións
sobre as características macroscópicas e o hábitat. Algúns
exemplares recolléronse en estado inmaturo e deixáronse
desenvolver en cámara húmida. Recolléronse tamén mostras de
cortizos, polas, amentos, froitos e outros restos de árbores e
arbustos das zonas estudadas, que se cultivaron en cámaras
húmidas no laboratorio segundo a metodoloxía descrita en
REQUEJO et ANDRÉS-RODRÍGUEZ (2020) baseada nos métodos
utilizados por MITCHEL (1977); NOVOZHILOV et al. (2000),
STEPHENSON (1985); GOAD et STEPHENSON (2013) e WRIGLEY DE
BASANTA & ESTRADA-TORRES (2017).

A revisión no laboratorio levouse a cabo cun microscopio
estereoscópico Nikon SMZ745T, e un microscopio biolóxico
Nikon Eclipse e100. Como reactivos para as mostras utilizouse
principalmente auga e medio de Hoyer.

As microfotografías e as medicións das estruturas fixéronse
cunha cámara dixital Jenoptic CT3 adxunta, e mediante o
software ProgRes® CapturePro 2.7. Para cada especie
medíronse de media 40-60 esporas. As fotografías macro cunha
cámara Nikon D7000 adaptada ao estereoscopio SMZ745T e cos
obxectivos macro Nikkor 60 e 105 e unha cámara Sony Alpha 57
con obxectivo Tamron 180 e unha lente de aproximación
acoplada.

Para a identificación das especies utilizáronse as obras de
MARTIN & ALEXOPOULOS (1969), NANNENGA-BREMEKAMP (1991),

POULAIN et al. (2011) e NEUBERT et al. (1993, 1995, 2000). Como
referencia taxonómica seguiuse a LADO (2005-2020 on line).

O material estudiado depositouse no herbario persoal dos
autores GMG-myxo.

RESULTADOS E DISCUSIÓN

No traballo de RODRÍGUEZ-VÁZQUEZ & CASTRO (2018-2020),
cítanse 97 taxa para a provincia de Pontevedra, das que,
consultadas as correspondentes referencias bibliográficas, tan
só tres apareceron no concello de Vigo: Ceratiomyxa fruticulosa
(LAGO & CASTRO, 2002), Cribraria piriformis (CABO, 2002b, 2004)
e Fuligo septica var. flava (CABO, 1995). No herbario do Real
Xardín Botánico de Madrid (MA-Fungi) están depositados estes
exemplares así como outras especies tamén recollidas no marco
xeográfico de Vigo. Na táboa 1 recompílanse os datos completos
de todo ese material (RJBM, 2002-2016).

BiXunto con esas tres mencións anteriores, neste traballo
presentamos 59 citas correspondentes a 17 taxons para Vigo, das
cales, a meirande parte, corresponden as achadas na consulta
feita on line na base de datos da colección de Criptogamia do Real
Xardín Botánico de Madrid, pero que non se atopan publicadas en
ningunha das revistas habituais do eido da Botánica.

Do material localizado e estudado polos autores, obtívose o
seguinte catálogo de especies:

Arcyria cinerea (Bull.) Pers., Syn. meth. fung., 1: 184. 1801
Coia, xardíns da Avda. de Castelao, zona B, 29TNG21175, sobre
cortizo de Liquidambar styraciflua, en cámara húmida, 2-XII-
2019, Floro Andrés, GMG-myxo 449. Ibidem, sobre cortizo de

Táboa 1. Mixomicetos vigueses depositados no herbario do RJBM.

Cedrus deodara, en cámara húmida, 2-XII-2019, Floro Andrés,
GMG-myxo 450. Parque forestal de Cotogrande, 29TNG2873,
sobre toco de Pinus pinaster con musgos, 3-IV-2019, Óscar
Requejo, GMG-myxo 341. Ibidem, sobre cortizo de Quercus
robur en cámara húmida, Óscar Requejo, GMG-myxo 437.

Calomyxa metallica (Berk.) Nieuwl., Amer. Midl. Naturalist, 4:
335. 1916
Coia, xardíns da Avda. de Castelao, zona A, 29TNG21800, sobre
cortizo de Tilia cordata, en cámara húmida, 2-XII-2019, Floro
Andrés, GMG-myxo 447. Coia, xardíns da Avda. de Castelao,
zona C, 29TNG20820, sobre madeira de toco talado sen
identificar, en cámara húmida, 2-XII-2019, Floro Andrés, GMG-
myxo 432 [Fig. 5]. Ibidem, 5-V-2020 tras rehidratar, GMG-myxo
438; Ibidem 25/06/2020 tras rehidratar, GMG-myxo 446. Coia,
xardíns da Avda. de Castelao, zona C, 29TNG20820, sobre
cortizo de Populus nigra, en cámara húmida, 2-XII-2019, Floro
Andrés, GMG-myxo 451. Sendeiro do Rego Eifonso,
29TNG26270, sobre madeira sen identificar en descomposición,
9-II-2020, Floro Andrés e GMG, GMG-myxo 448 [Fig. 4].

Fig. 4. Calomyxa metallica (GMG-myxo 432): A) esporocarpos
inmaturos; B) esporocarpos maduros.

Observacións: Esporocarpos sésiles, solitarios ou en
pequenos grupos. Esporanxios globosos ou alongados de 0,8-
1,2 x 2-3 mm. Peridio simple, fino, translúcido, de cor ocre
verdosa, ou bronce, con iridescencias metálicas, que non se
aprecian nos exemplares novos e aparecen coa maduración.
Capilicio abondoso, pouco ramificado, verrugoso, de 2,3±0,3
(1,9-2,8) µm de diámetro. Esporas en masa de cor ocre grisáceo,
que escurece ao madurar, espinulosas. As dimensións son
diferentes segundo a localización dos exemplares atopados. Nos
do Rego Eifonso, o diámetro medio é de 10,9±0,7 (9,7-12,5) µm,
mentres que nos achados en Coia é de 9,4±0,7 (7,7-12,4) µm.
A pesar das diferencias ámbalas dúas medidas atópanse dentro
dos marxes referidos por GRÀCIA (1983) de 9-12 µm.

Cremos que pode ser unha nova cita para Galicia, pese a elo
parece abondar en Vigo, xa que atopámola en dúas zonas, e
nunha delas, en Coia, en tres localizacións e substratos
diferentes, aínda que próximas.

Fig. 5. Calomyxa metallica (GMG-myxo 448): A) esporocarpos con esporas
maduras; B) detalle do peridio translúcido; C) capilicio e esporas a 10X;
D) Esporas x1000.

Cribraria argillacea (Pers. ex J.F. Gmel.) Pers., Neues Mag.
Bot. 1: 91. 1794
Parque forestal de Beade, 29TNG2668, sobre madeira de Pinus
pinaster, 28-IX-2011, Óscar Requejo, GMG-myxo 47.

Cribraria cancellata (Batsch) Nann.-Bremek., Ned.
Myxomyc.: 92. 1975 (1974)
Parque forestal de Beade, 29TNG2668, sobre madeira de Pinus
pinaster, 28-IX-2011, Óscar Requejo, GMG-myxo 64.

Diderma deplanatum Fr., Syst. mycol., 3(1): 110. 1829
Coia, xardíns da Avda. de Castelao, zona A, 29TNG21800, sobre
folla de Tilia cordata, en cámara húmida, 2-XII-2019, Floro
Andrés, GMG-myxo 452. [Fig. 6]

Fig. 6. Diderma deplanatum: A) plasmodiocarpos en forma de anel
inmaturo; B) plasmodiocarpos maduros; C-D) detalles das esporas e o
capilicio.

Observacións: Frutificacións en forma de plasmodiocarpos, as
veces formando aneis ou entrelazados en pequenas redes,
outras illados. A cor é branca, crema ou gris azulada. A capa
externa do peridio é finamente calcaria e a interna membranosa
e translúcida. Capilicio abondoso, filamentoso, pouco ramificado
e ornamentado con finas verrugas e nódulos. Esporas
espinulosas ou finamente verrugosas, marrón escuro en masa,
cun diámetro medio de 8,6±0,5 (7,6-9,6) µm de diámetro. Aínda
que as dimensións atopadas na literatura varían amplamente: 8-
10 µm (MISKIEVICZ et DROZDOWICZ, 1999), 9-11 µm (LIU et CHANG,
2011) e 8-12 µm (MORENO, 2017), o noso exemplar encaixa no
límite inferior deste marxe. Non se puido comparar coa mostra
de CABO (2002a) xa que a súa descrición non inclúe as
dimensións das esporas.

Diderma deplanatum é relativamente frecuente, xa que o GBIF
recolle máis de 440 citas en todo o mundo, en España só
atopamos unha, en Restollal, Santiago de Compostela, sobre
cortizo de Eucalyptus globulus do 21 de abril de 2001 (MA-Fungi
71075), doado por Cabo Rey e intercalado en 2007 (CABO,
2002a; DUEÑAS, 2020). Polo tanto o noso exemplar sería o
segundo atopado en España, e daquela tamén en Galicia.

Diderma hemisphaericum (Bull.) Hornem., Fl. dan., 11(33): 13.
1829
Coia, xardíns da Avda. de Castelao, zona A, 29TNG21800, sobre
cortizo de Liquidambar styraciflua, en cámara húmida, 2-XII-
2019, Floro Andrés, GMG-myxo 453. Ibidem, zona C,
29TNG20559, sobre cortizo de Tilia cordata, en cámara húmida,
2-XII-2019, Floro Andrés, GMG-myxo 454.

Didymium nigripes (Link) Fr., Syst. mycol., 3(1): 119. 1829
Sendeiro do Rego Eifonso, 29TNG26349, sobre folla morta de
Castanea sativa, 9-II-2020, Floro Andrés e GMG. GMG-myxo
455.

Didymium squamulosum (Alb. et Schwein.) Fr. et Palmquist,
Symb. Gasteromyc., 3: 19. 1818

Coia, xardíns da Avda. de Castelao, zona C, 29TNG20559, sobre
cortizo de Tilia cordata, en cámara húmida, 2-XII-2019, Floro
Andrés, GMG-myxo 456.

Fuligo septica (L.) F.H. Wigg., Prim. fl. holsat. : 112. 1780
Parque de O Castro, 29TNG2275, sobre herbas, 24-VI-2017.
Ibidem, 14-VI-2018, Ibidem, 8-VII-2018, Julio Valeiras. Non se
conserva exsiccata. Parque forestal de Beade, 29TNG2668,
sobre restos herbáceos e musgos, 28-IX-2011, Óscar Requejo,
GMG-myxo 43. Rúa Ramon Nieto, 29TNG2575, sobre tronco de
Citrus limon, 4-VII-2017, Alfonso Rey Pazos, GMG-myxo 176.

A colección GMG-myxo 43 pertence á var. candida, a
colección GMG-myxo 176 á var. flava, e a do parque de O Castro
á var. rufa; pero consideramos oportuno non diferenciar
variedades (LADO, 2005-2020).

Licea minima Fr., Syst. mycol., 3(1): 199. 1829
Coia, xardíns da Avda. de Castelao, zona C, 29TNG20820, sobre
madeira de toco cortado sen identificar, en cámara húmida, 25-
VI-2020, Floro Andrés, GMG-myxo 458.

Lycogala epidendrum L.: Fr., Syst. mycol., 3(1): 80. 1829
Sendeiro do Rego Eifonso, 29TNG26432, sobre briófitas, 9-II-
2020, Floro Andrés e GMG, GMG-myxo 457.

Observacións: é unha das especies de mixomicetos máis
coñecidas polo seu tamaño (ata 2 cm), e a cor alaranxada dos
exemplares inmaturos en fresco, o que a fai visible con facilidade.
É moi común, cunha ampla distribución en Galicia (RODRÍGUEZ-
VÁZQUEZ & CASTRO, 2018-2020), e tamén moi espallada en toda
a Península (LADO, 1991). Non obstante, a pesar de seren citada
para a provincia de Pontevedra, aínda non se atopara en Vigo.

Mucilago crustacea P. Micheli ex F.H. Wigg., Prim. fl. holsat.
: 112. 1780
Vigo, Parque forestal As Lagoas Marcosende, 29TNG2668, entre
herbas vivas, 13-X-2012, Floro Andrés, GMG-myxo 87.

Oligonema schweinitzii (Berk.) G.W. Martin, Mycologia, 39(4):
460. 1947
Vigo, CUVI, Campus As Lagoas Marcosende, 29TNG2668, sobre
folla de Populus nigra, 14-III-2018, Sergio Rojo, GMG-myxo 233.
[Fig. 7]

Observacións: Esporocarpos agrupados, sésiles, globosos ou
subglobosos de ata 0,5 mm de diámetro de cor amarela brillante.
Capilicio tubular, ao microscopio obsérvanse escasos fragmentos
de ata 140 µm, xeralmente non ramificados con ápices agudos ou
romos. Esporas de 12-15 µm, reticuladas con maia ancha. O
escaso e fragmentado capilicio axuda a separar de xénero
parecidos como Trichia. A maia ancha e a ornamentación interior
do peridio a modo de engurras, diferénciano doutras especies do
xénero (LADO et PANDO, 1997).

Pensamos que é a primeira cita para Galicia, considerada rara
na península Ibérica (LADO et PANDO, 1997).

Fig. 7. Oligonema schweinitzii: A-B) esporocarpos; C) esporas;
D) fragmentos do capilicio.

Physarum album (Bull.) Chevall., Fl. gén. env. Paris, 1: 336.
1826
Parque forestal de Cotogrande, 29TNG2873, en pola de Quercus
robur caída, 24-XI-2019, Óscar Requejo, GMG-myxo 397.

Reticularia lycoperdon Bull., Herb. France, 10(109-120): pl.
446. 1790
Parque forestal de Cotogrande, 29TNG2873, sobre toco de Pinus
pinaster con musgos, 3-IV-2019, Óscar Requejo, GMG-myxo
340.

Deste catálogo, dez especies aínda non se atoparan no
concello de Vigo: Arcyria cinerea, Calomyxa metallica, Diderma
deplanatum, Diderma hemisphaericum, Licea minima, Mucilago
crustacea, Oligonema schweinitzii, Physarum album e Reticularia
lycoperdon, dúas delas coidamos que son novos achados na
nosa Comunidade: Calomyxa metallica, e Oligonema
schweinitzii. Diderma deplanatum é segunda cita para España e
Galicia.

Os resultados destas primeiras mostraxes amosan unha
interesante biodiversidade de mixomicetos aportando novos taxa
ao catálogo galego, que confiamos siga incrementándose, coas
aportacións de vindeiros traballos nestas e noutras zonas
axardinadas e forestais das que abondan na cidade de Vigo, de
grande variedade ecolóxica.

